
	«ԱՎՌՈՄԻԿ» ՍՊԸ-ՏՆՕՐԵՆ 

ՊԱՐՈՆ ԱՐՄԵՆ ՕՀԱՆՅԱՆԻՆ

 ՀՀ, ք. Երևան, Դրոյի փ. 12 շենք, բն. 40




                         Հարգելի պարոն Օհանյան
Հայտնում ենք, որ ՀՀ ֆինանսների նախարարության և «Ավռոմիկ» ՍՊԸ-ի (այսուհետ՝ Ընկերություն) միջև 13.12.17թ. կնքված N ՀՀ ՖՆ-ԲՄԾՁԲ-17/4 պայմանագրի (այսուհետ՝ Պայմանագիր) համաձայն՝ Ընկերությունը պետք է մատուցեր գնումների պաշտոնական www.procurement.am ինտերնետային կայքում հրապարակվող գնումների վերաբերյալ տեղեկատվության ավտոմատ ռեժիմում ռուսերեն և անգլերեն լեզուներով թարգմանության ծրագրային ապահովման ծառայություններ, սակայն մատուցված ծառայությունները չեն համապատասխանել Պայմանագրով սահմանված տեխնիկական բնութագրին` թեստավորման արդյունքում բացահայտվել է հետևյալը՝

· գնումների հետ կապված բողոքներ քննող անձի 25.06.18թ. թիվ ՍՑ-ԱՄ-2018/75 որոշման թարգմանությունը չի համապատասխանում պայմանագրի պայմաններին՝ ամբողջ տեքստը, ինչպես նաև կայացված որոշումը չի հասկացվում, ավելին առկա են սխալ թարգմանություններ,

· ՀՀ պաշտպանության նախարարության կողմից կազմակերպված ՀՀ ՊՆ ՆՏԱԴ-ԳՀԱՊՁԲ-7/32 ծածկագրով գնման ընթացակարգի արդյունքում կնքված պայմանագրերի մասին հայտարարության թարգմանության մեջ (կցվում է) ընդունելի է միայն ՀՀ ֆինանսների նախարարի հրամանով հաստատված օրինակելի ձևում ներառված տեղեկատվությունը, իսկ պատվիրատուի կողմից լրացված տեղեկատվության թարգմանությունը հիմնականում չի հասկացվում, ավելին առկա են սխալ թարգմանություններ,

· ՀՀ ֆինանսների նախարարության կողմից կազմակերպված ՀՀ ՖՆ-ԳՀԾՁԲ-18/13 ծածկագրով գնման ընթացակարգի գնահատող հանձնաժողովի նիստի թիվ 5 արձանագրության թարգմանության մեջ պատվիրատուի կողմից լրացված տեղեկատվության թարգմանությունը հիմնականում չի հասկացվում, ավելին առկա են սխալ թարգմանություններ, 

· ՀՀ տրանսպորտի, կապի և տեղեկատվական տեխնոլոգիաների նախարարության կողմից կազմակերպված ՏԿՆ-ԲՄԱՇՁԲ-2018/15Շ ծածկագրով և «Իջևանի ԱԱՊԿ» ՓԲԸ-ի կողմից կազմակերպված ԻԱԱՊԿ-ԳՀԱՊՁԲ-18/10 ծածկագրով գնման ընթացակարգերի հրավերները 06.07.18թ.-ի ժամը 18.00-ի դրությամբ համակարգը չի թարգմանել:
Վերոգրյալով պայմանավորված գնումների մասին ՀՀ օրենսդրության համապատասխան տրվել է բացասական եզրակացություն:
Հիմք ընդունելով՝ Պայմանագրի 2.1.3 կետի ա) ենթակետը՝ ՀՀ ֆինանսների նախարարությունը 2018 թվականի հուլիսի 10-ից միակողմանի լուծում է վերոնշյալ Պայմանագիրը և դրա շրջանակում Ընկերությանը վճարված գումարը (կանխավճարը) հետ է գանձելու: 
Տեղեկացնում ենք, որ «Ավռոմիկ» ՍՊԸ-ն պարտավոր է սույն ծանուցումը ստանալուց հետո 5 (հինգ) աշխատանքային օրվա ընթացքում ՀՀ ֆինանսների նախարարության կողմից բացված գանձապետական 900005028106 հաշվեհամարին փոխանցել 348000 (երեք հարյուր քառասունութ հազար) ՀՀ դրամ, որպես տուգանք՝ Պայմանագրի 5.2 կետի համաձայն:
Միաժամանակ հայտնում ենք, որ Ընկերությունից կգանձվի նաև պայմանագրի կատարման ապահովման գումարը՝ 6960000 (վեց միլիոն ինը հարյուր վաթսուն հազար) ՀՀ դրամի չափով:
ՀԱՐԳԱՆՔՈՎ
ՊԱՇՏՈՆԱԿԱՏԱՐ

ՎԱԶԳԵՆ ՀԱՐՈՒԹՅՈՒՆՅԱՆ
            Կատ.   Գնումների գործընթացի կազմակերպման բաժին
Հեռ`    011 800-114
0010, Երևան, Մելիք-Ադամյան փող. 1

